
O‘ZBEKISTONDA RAQAMLI BANKLARNI 
(NEOBANKLAR) RIVOJLANTIRISH VA 
AHOLINING MOLIYAVIY SAVODXONLIGINI 

Abstract. This article examines the economic significance of the development of digital banks (neobanks) in 
Uzbekistan and the key directions for further improving financial literacy among the population. The study analyses 
data published by the Central Bank of the Republic of Uzbekistan, the National Statistics Committee, and other 
official open sources. It considers the development of digital banking services, the scale of use of remote bank 
account management systems, access to the internet, and measures being implemented to improve financial literacy. 
The findings show that, alongside expanding access to digital banking services, the consistent development of 
financial knowledge, digital skills, and a culture of financial security among the population contributes to the effective 
and responsible use of digital financial services. The article develops scientific and practical recommendations 
for advancing neobanks, supporting the informed and responsible use of digital financial services, and improving 
financial literacy among the population.

Keywords: digital banking, neobank, digital financial services, financial literacy, financial inclusion, remote 
banking services, cybersecurity, digital transformation, Uzbekistan.

Annotatsiya. Ushbu maqolada O‘zbekistonda raqamli banklar (neobanklar) rivojlanishining iqtisodiy ahamiyati 
hamda aholining moliyaviy savodxonligini yanada oshirish yo‘nalishlari o‘rganilgan. Tadqiqotda O‘zbekiston 
Respublikasi Markaziy banki, Milliy statistika qo‘mitasi va boshqa rasmiy ochiq manbalarda e’lon qilingan ma’lumotlar 
tahlil qilingan. Raqamli bank xizmatlarining rivojlanishi, bank hisobvaraqlarini masofadan boshqarish tizimlaridan 
foydalanish ko‘lami, internetdan foydalanish imkoniyatlari hamda moliyaviy savodxonlikni oshirish bo‘yicha amalga 
oshirilayotgan chora-tadbirlar o‘rganilgan. Tahlil natijalari raqamli bank xizmatlaridan foydalanish imkoniyatlarini 
yanada kengaytirish bilan bir qatorda, aholining moliyaviy bilimlari, raqamli ko‘nikmalari va moliyaviy xavfsizlik 
madaniyatini izchil rivojlantirish raqamli moliyaviy xizmatlardan samarali va mas’uliyatli foydalanishga xizmat qilishini 
ko‘rsatadi. Maqolada neobanklarni rivojlantirish, raqamli moliyaviy xizmatlardan ongli va mas’uliyatli foydalanishni 
qo‘llab-quvvatlash hamda aholining moliyaviy savodxonligini oshirish bo‘yicha ilmiy-amaliy takliflar ishlab chiqilgan.

Kalit so‘zlar: raqamli bank, neobank, raqamli moliyaviy xizmatlar, moliyaviy savodxonlik, moliyaviy inklyuziya, 
masofaviy bank xizmatlari, kiberxavfsizlik, raqamli transformatsiya, O‘zbekiston.

Аннотация. В статье рассматриваются экономическое значение развития цифровых банков (необанков) 
в Узбекистане и основные направления дальнейшего повышения финансовой грамотности населения. В 
исследовании проанализированы данные, опубликованные Центральным банком Республики Узбекистан, 
Национальным комитетом по статистике и другими официальными открытыми источниками. Рассматриваются 
развитие цифровых банковских услуг, масштабы использования систем дистанционного управления 
банковскими счетами, возможности доступа к интернету, а также реализуемые меры по повышению 
финансовой грамотности. Результаты анализа показывают, что наряду с дальнейшим расширением 
возможностей использования цифровых банковских услуг последовательное развитие финансовых 
знаний, цифровых навыков и культуры финансовой безопасности населения способствует эффективному 
и ответственному использованию цифровых финансовых услуг. В статье разработаны научно-практические 
предложения по развитию необанков, поддержке осознанного и ответственного использования цифровых 
финансовых услуг и повышению финансовой грамотности населения.

Ключевые слова: цифровой банк, необанк, цифровые финансовые услуги, финансовая грамотность, 
финансовая инклюзия, дистанционные банковские услуги, кибербезопасность, цифровая трансформация, 
Узбекистан.

K I R I S H
Raqamli iqtisodiyotning jadal rivojlanishi moliya sektorida xizmat ko‘rsatish mexanizmlarini yangi bosqichga 

olib chiqmoqda. Xususan, bank xizmatlarining mobil ilovalar, internet-banking va boshqa elektron platformalar 
orqali taqdim etilishi mijozlarga moliyaviy operatsiyalarni masofadan, tezkor va qulay amalga oshirish 
imkoniyatini yaratmoqda. Ushbu jarayon bank xizmatlaridan foydalanish qulayligini oshirish bilan birga, banklar 
faoliyatida zamonaviy texnologik va tashkiliy yondashuvlarning rivojlanishiga xizmat qilmoqda.

Raqamli banklar, jumladan, neobanklar mazkur transformatsiyaning muhim tarkibiy qismi hisoblanadi. 
Neobanklar odatda mijozlarga xizmatlarni asosan raqamli kanallar orqali taqdim etishga yo‘naltirilgan bank 
biznes modeli sifatida qaraladi. Shu bilan birga, raqamli bank tushunchasi faqat mobil ilova orqali xizmat 
ko‘rsatish bilan cheklanmaydi. Bankning raqamli transformatsiyasi xizmat ko‘rsatish kanallari bilan bir qatorda, 
ichki operatsiyalar, ma’lumotlarni qayta ishlash tizimi, mijozlar bilan munosabatlar va risklarni samarali 
boshqarish jarayonlarini ham qamrab oladi.

O‘zbekistonda bank xizmatlarini raqamlashtirish jarayoni aholining internetdan foydalanish imkoniyatlari 
kengayishi bilan uyg‘un ravishda rivojlanmoqda. Milliy statistika qo‘mitasi ma’lumotlariga ko‘ra, 2025-yil yanvar–
avgust oylarida mamlakat aholisining internetdan foydalanuvchilar ulushi 94,2 foizni tashkil etgan. Ushbu 
ko‘rsatkich 2024-yilda 93,3 foiz bo‘lgan [1]. Mazkur ma’lumotlar raqamli bank xizmatlarini yanada kengaytirish 
uchun qulay texnologik va infratuzilmaviy sharoit shakllanganini ko‘rsatadi.

Shu bilan birga, internetdan keng foydalanish imkoniyatlari aholining moliyaviy xizmatlardan samarali, ongli 
va xavfsiz foydalanish ko‘nikmalarini rivojlantirish uchun ham muhim asos yaratadi. Raqamli bank xizmatlaridan 
samarali foydalanishda mijozlarning kredit shartlarini tushunishi, foiz stavkalarini taqqoslashi, shaxsiy moliyaviy 
mablag‘larini oqilona boshqarishi hamda moliyaviy xavfsizlik qoidalariga rioya qilishi muhim ahamiyat kasb 
etadi.

O‘zbekiston Respublikasi Markaziy banki tomonidan 2026-yil mart oyida e’lon qilingan moliyaviy 
savodxonlikni oshirish bo‘yicha faoliyat sharhida 2019-yildan boshlab mamlakatda moliyaviy savodxonlikni 
rivojlantirishning konseptual, institutsional va metodologik asoslari izchil shakllantirib borilgani qayd etilgan [2]. 
Bu esa raqamli banklarni rivojlantirish jarayonini aholining moliyaviy bilim va ko‘nikmalarini oshirish bilan o‘zaro 
uyg‘un holda o‘rganish muhimligini ko‘rsatadi.

Tadqiqotning dolzarbligi raqamli bank xizmatlari ko‘lamining kengayishi bilan aholining ushbu xizmatlardan 
mas’uliyatli va samarali foydalanish ko‘nikmalarini rivojlantirish o‘rtasidagi bog‘liqlikni aniqlash, mavjud 
imkoniyatlarni tahlil qilish hamda amaliy takliflar ishlab chiqish bilan belgilanadi.

Tadqiqotning maqsadi O‘zbekistonda raqamli banklar va neobanklarni rivojlantirishning asosiy 
yo‘nalishlarini o‘rganish hamda aholining moliyaviy savodxonligini oshirishga qaratilgan ilmiy-amaliy takliflarni 
ishlab chiqishdan iborat.

Tadqiqot maqsadidan kelib chiqib, quyidagi vazifalar belgilandi:
● raqamli bank va neobank tushunchalarining iqtisodiy mazmunini ochib berish;
● O‘zbekistonda raqamli bank xizmatlarining rivojlanishini rasmiy statistik ma’lumotlar asosida tahlil qilish;
● moliyaviy savodxonlikni oshirish bo‘yicha amalga oshirilayotgan chora-tadbirlarni o‘rganish;
● raqamli bank xizmatlaridan samarali va xavfsiz foydalanishni qo‘llab-quvvatlovchi moliyaviy hamda 

texnologik omillarni aniqlash;
● neobanklarni rivojlantirish va aholining moliyaviy savodxonligini oshirish bo‘yicha ilmiy-amaliy takliflar 

ishlab chiqish.

M A V Z U G A  O I D  A D A B I Y O T L A R  S H A R H I
Raqamli bank xizmatlarini rivojlantirish va aholining moliyaviy savodxonligini oshirish masalalari xorijiy 

hamda mahalliy olimlar tomonidan turli ilmiy yondashuvlar asosida keng o‘rganilgan. Mazkur tadqiqotlarda 
raqamli moliyaviy xizmatlardan foydalanish, moliyaviy bilimlarning ahamiyati, bank xizmatlarini raqamlashtirish, 
moliyaviy xavfsizlik va iste’molchilar manfaatlarini himoya qilish masalalariga alohida e’tibor qaratilgan.

Weiqiang Tan (2026) raqamli moliyaviy savodxonlikka bag‘ishlangan tadqiqotlar sharhida 2005–2025-yillarda 
chop etilgan 53 ta ilmiy maqolani tizimli tahlil qilgan. Muallif raqamli moliyaviy savodxonlikni raqamli moliyaviy 
xizmatlardan samarali va xavfsiz foydalanish uchun zarur bo‘lgan bilimlar, ko‘nikmalar, munosabatlar va xulq-
atvor majmuasi sifatida izohlaydi. Tadqiqotda ushbu tushunchani baholash va o‘lchash metodologiyasini 
yanada rivojlantirish imkoniyatlari mavjudligi ham qayd etilgan [5].

Iqtisodiy hamkorlik va taraqqiyot tashkiloti (OECD) tomonidan 2024-yilda ishlab chiqilgan raqamli moliyaviy 
savodxonlikni o‘lchash vositasi ushbu yo‘nalish uchun muhim metodologik asos hisoblanadi. Unda moliyaviy 
bilimlar, ko‘nikmalar, munosabatlar va xulq-atvor bilan bir qatorda, raqamli moliyaviy xizmatlardan ongli va 
xavfsiz foydalanish ko‘nikmalari ham qamrab olingan [6].

OECDning 2025-yilda e’lon qilingan raqamli to‘lovlardan xavfsiz foydalanishga bag‘ishlangan tadqiqotida 
raqamli moliyaviy savodxonlikning iste’molchilarning moliyaviy xavfsizligini mustahkamlash, shaxsiy 
ma’lumotlarni himoya qilish va xarajatlarni oqilona boshqarishdagi ahamiyati yoritilgan. Hisobotda 39 ta 
mamlakat va iqtisodiyot bo‘yicha o‘tkazilgan 2023-yilgi so‘rov natijalariga asoslanib, internet orqali tovar va 
xizmatlarni xarid qilgan katta yoshli respondentlarning o‘rtacha 40 foizi uchun raqamli moliyaviy savodxonlik 
ko‘nikmalarini yanada rivojlantirish imkoniyatlari mavjudligi qayd etilgan [7].

Mazkur xorijiy tadqiqotlar raqamli bank xizmatlarining rivojlanishini texnologik infratuzilma va xizmatlar 
ko‘lamini kengaytirish bilan bir qatorda, mijozlarning raqamli moliyaviy bilimlari, xavfsiz foydalanish ko‘nikmalari 
va moliyaviy qarorlar qabul qilish salohiyati bilan uyg‘un holda baholash maqsadga muvofiqligini ko‘rsatadi.

O‘zbekistonda ham raqamli bank xizmatlari va moliyaviy savodxonlik masalalariga bag‘ishlangan ilmiy 
tadqiqotlar izchil rivojlanib bormoqda.

Maxmudova M. (2023) “Digital Technologies Application in the Banking Sector of Uzbekistan” nomli 
maqolasida O‘zbekiston bank sektorida raqamli texnologiyalardan foydalanish yo‘nalishlarini, shuningdek, jahon 
bank tizimlaridagi raqamlashtirish tajribasini o‘rgangan. Muallif bank xizmatlarini raqamlashtirishda mijozlarga 
yo‘naltirilganlik, xizmatlarni individuallashtirish va innovatsiyalarni joriy etish masalalarini yoritgan [8].

Abdurakhimova Dilora Karimovna (2025) “Neobanks: A Global Trend and Prospects for Countries with 
Developing Financial Infrastructure” nomli maqolasida neobanklarning rivojlanish tendensiyalari, ularning 
afzalliklari va rivojlanish xususiyatlarini tahlil qilgan. Tadqiqotda rivojlanayotgan moliyaviy infratuzilmaga ega 
mamlakatlarda neobanklarning moliyaviy inklyuziya va raqamli transformatsiyani jadallashtirish imkoniyatlariga, 
jumladan, O‘zbekiston sharoitiga alohida e’tibor qaratilgan [9].

Khudayarova Khurshida (2025) “Financial Literacy and Retail Banking Services: Popularization and Impact” 
maqolasida moliyaviy savodxonlik tushunchasiga turli ilmiy yondashuvlarni, unga ta’sir etuvchi omillarni va 
O‘zbekistonda moliyaviy savodxonlikni oshirishda xalqaro tajribadan samarali foydalanish imkoniyatlarini ko‘rib 
chiqqan [10].

Babanazarova Nilufar va Yarkulova Marifatkhon (2026) “How Financial Literacy Influences Fintech Usage 
in Rural Uzbekistan” tadqiqotida moliyaviy savodxonlikning O‘zbekistonning qishloq hududlarida fintech 
xizmatlaridan foydalanish bilan bog‘liqligini o‘rgangan. Mualliflar moliyaviy savodxonlik, ta’lim darajasi, bandlik 
va jamg‘arma ko‘rsatkichlarini fintech xizmatlaridan foydalanish bilan bog‘liq muhim omillar sifatida tahlil qilgan. 
Tadqiqot natijalari moliyaviy ta’lim tadbirlarini amaliy ko‘nikmalar, raqamli imkoniyatlar va foydalanuvchilarning 
kundalik moliyaviy ehtiyojlari bilan uyg‘unlashtirish ularning samaradorligini yanada oshirishi mumkinligini 
ko‘rsatadi [11].

Yuqoridagi ilmiy ishlar tahlili xorijiy tadqiqotlarda raqamli moliyaviy savodxonlikni o‘lchash, raqamli 
xizmatlardan xavfsiz foydalanish va iste’molchilar manfaatlarini himoya qilish bo‘yicha muhim metodologik 
asoslar shakllanganini ko‘rsatadi. Mahalliy tadqiqotlarda esa O‘zbekiston bank sektorini raqamlashtirish, 
neobanklarning rivojlanish imkoniyatlari hamda moliyaviy savodxonlikning fintech xizmatlaridan foydalanish 
bilan bog‘liqligi izchil o‘rganilmoqda.

Mazkur maqolada ushbu ilmiy yondashuvlarni davom ettirgan holda, raqamli banklar rivojlanishi va aholining 
moliyaviy savodxonligi o‘zaro bog‘liq jarayon sifatida O‘zbekistonning rasmiy statistik ma’lumotlari va davlat 
tashkilotlari hisobotlari asosida tahlil qilinadi. Tadqiqotning o‘ziga xos jihati raqamli bank xizmatlarini rivojlantirish 
imkoniyatlarini aholining ulardan xavfsiz, ongli va mas’uliyatli foydalanish ko‘nikmalarini mustahkamlash bilan 
uyg‘un holda ko‘rib chiqish hamda shu yo‘nalishda amaliy takliflar ishlab chiqishdan iborat.

T A D Q I Q O T  M E T O D O L O G I YA S I
Tadqiqotda O‘zbekistonda raqamli bank xizmatlarining rivojlanishi hamda aholining moliyaviy savodxonligini 

oshirish yo‘nalishlarini kompleks o‘rganish maqsadida tizimli yondashuv, statistik tahlil, qiyosiy tahlil va hujjatlarni 
o‘rganish usullaridan foydalanildi. Mazkur usullar raqamli bank xizmatlari rivojlanish dinamikasini baholash, 
mavjud tendensiyalarni aniqlash, moliyaviy savodxonlikni oshirishga qaratilgan chora-tadbirlarni tahlil qilish 
hamda ular o‘rtasidagi o‘zaro bog‘liqlikni ilmiy asosda yoritish imkonini berdi.

T A H L I L  V A  N A T I J A L A R
O‘zbekistonda raqamli bank xizmatlarining rivojlanishi
Raqamli bank xizmatlarining izchil rivojlanishi, avvalo, aholining internetdan foydalanish imkoniyatlari 

kengayishi hamda banklarning masofaviy xizmat ko‘rsatish infratuzilmasi takomillashuvi bilan uzviy bog‘liq.
Milliy statistika qo‘mitasi ma’lumotlari mamlakatda internetdan foydalanuvchi aholi ulushi yildan yilga ortib 

borayotganini va bu holat raqamli bank xizmatlarini yanada keng rivojlantirish uchun qulay texnologik asos 
shakllanayotganini ko‘rsatadi.

1-jadval
O‘zbekistonda internetdan foydalanuvchi aholi ulushi

Yil Internetdan foydalanuvchi aholi ulushi

2021 76,6 %

2022 83,9 %

2023 89,0 %

2024 93,3 %

2025-yil yanvar–avgust 94,2 %

Manba: Stat.uz ma’lumotlari asosida muallif tomonidan tuzilgan.

1-jadval ma’lumotlaridan ko‘rinadiki, 2021–2024-yillarda internetdan foydalanuvchi aholi ulushi muntazam 
ravishda oshib borgan. 2025-yil yanvar–avgust oylarida esa ushbu ko‘rsatkich 94,2 foizga yetgan. Mazkur 
dinamika mamlakatda raqamli xizmatlardan, jumladan, raqamli bank xizmatlaridan foydalanishni yanada 
kengaytirish uchun qulay texnologik muhit shakllanayotganini ko‘rsatadi.

Shu bilan birga, internetdan foydalanish ko‘rsatkichini raqamli bank xizmatlaridan foydalanish darajasini 
tavsiflovchi yagona mezon sifatida emas, balki muhim infratuzilmaviy omillardan biri sifatida baholash maqsadga 
muvofiq. Raqamli bank xizmatlaridan samarali foydalanishda mijozning bank hisobvarag‘iga ega bo‘lishi, mos 
texnik qurilmalardan foydalanish imkoniyati, raqamli ko‘nikmalari va moliyaviy xizmatlarga bo‘lgan ehtiyoji ham 
muhim ahamiyat kasb etadi.

Markaziy bankning 2025-yil 1-dekabr holatidagi ma’lumotlariga ko‘ra, bank hisobvaraqlarini masofadan 
boshqarish tizimlaridan foydalanuvchilar soni banklar kesimida alohida hisobga olingan. Ushbu statistika 
jismoniy shaxslar bilan bir qatorda yuridik shaxslar va yakka tartibdagi tadbirkorlarni ham qamrab oladi, bu esa 
masofaviy bank xizmatlarining turli foydalanuvchi guruhlari orasida keng qo‘llanayotganini tahlil qilish imkonini 
beradi [3].

2-jadval
Ayrim banklarda masofaviy bank tizimlaridan foydalanuvchilar soni

Bank Jismoniy shaxslar Yuridik shaxslar va YTT Jami
Xalq banki 8 503 973 135 186 8 639 159

O‘zbekiston sanoat-qurilish banki 6 314 391 96 310 6 410 701
Ipoteka-bank 4 878 535 182 550 5 061 085

Agrobank 4 263 491 227 609 4 491 100
Milliy bank 3 237 278 142 004 3 379 282

Manba: O‘zbekiston Respublikasi Markaziy banki, 2025-yil 1-dekabr holatidagi statistik ma’lumotlar [3].

2-jadval ma’lumotlari masofaviy bank xizmatlaridan foydalanish ko‘lami banklar kesimida turlicha 
shakllanayotganini ko‘rsatadi. Ushbu ko‘rsatkichlar jadvalda keltirilgan banklar foydalanuvchilari sonini aks 
ettiradi va masofaviy bank xizmatlarining banklar kesimidagi rivojlanish xususiyatlarini tahlil qilish imkonini 
beradi.

Masofaviy bank tizimlaridan foydalanish ko‘lamining kengayishi bank xizmatlarini raqamli kanallar orqali 
taqdim etishga bo‘lgan talabning izchil ortib borayotganini ko‘rsatadi. Raqamli bank xizmatlarining iqtisodiy 
samaradorligini yanada to‘liq baholash uchun foydalanuvchilar soni bilan bir qatorda operatsiyalar hajmi, 
xizmatlarning uzluksizligi, mijozlar murojaatlari, moliyaviy xavfsizlik ko‘rsatkichlari va xizmatlardan foydalanish 
xarajatlarini ham kompleks o‘rganish maqsadga muvofiq.

O‘zbekistonda neobanklarni rivojlantirishning asosiy yo‘nalishlari
Neobanklarning rivojlanishi bank xizmatlarini masofadan taqdim etish bilan bir qatorda, mijozlarning 

moliyaviy ehtiyojlariga moslashtirilgan xizmatlarni ishlab chiqish, raqamli jarayonlarni avtomatlashtirish hamda 
xavfsizlik va ishonchlilik mexanizmlarini izchil takomillashtirishni ham qamrab oladi.

O‘zbekiston Respublikasi Markaziy bankining tijorat banklari to‘g‘risidagi rasmiy ma’lumotlarida TBC Bank, 
ANOR BANK va AVO BANK kabi banklar qayd etilgan [12]. Mazkur banklarning faoliyati mamlakatda raqamli 
xizmatlarga yo‘naltirilgan bank modelining rivojlanish xususiyatlarini o‘rganish uchun muhim amaliy asos 
yaratadi.

Raqamli bankning huquqiy maqomi bilan uning biznes modeli o‘rtasidagi farqni hisobga olish muhimdir. 
Mobil ilovaga ega bo‘lish raqamli transformatsiyaning muhim elementi bo‘lsa-da, neobank modelining asosiy 
xususiyati bank xizmatlari va biznes jarayonlarining ustuvor ravishda raqamli kanallar orqali tashkil etilishida 
namoyon bo‘ladi.

O‘zbekistonda neobanklarni rivojlantirishning quyidagi yo‘nalishlari istiqbolli hisoblanadi.
Birinchidan, mijozga yo‘naltirilgan raqamli xizmatlarni rivojlantirish. Bank mobil ilovalari orqali 

hisobvaraqlarni boshqarish, to‘lovlarni amalga oshirish, omonatlarni rasmiylashtirish va kredit mahsulotlaridan 
foydalanish imkoniyatlarini kengaytirish mumkin. Bunda xizmatlarning soddaligi, tushunarliligi, tezkorligi va 
mijoz ehtiyojlariga mosligi muhim ahamiyat kasb etadi.

Ikkinchidan, bank xizmatlarining shaffofligi va axborot ochiqligini yanada kuchaytirish. Raqamli 
platformalarda kreditning umumiy qiymati, foiz stavkasi, komissiyalar, to‘lov jadvali va shartnomaviy 
majburiyatlarni mijozga aniq va tushunarli shaklda taqdim etish moliyaviy qarorlarning yanada ongli qabul 
qilinishiga xizmat qiladi.

Uchinchidan, masofaviy identifikatsiya va moliyaviy xavfsizlik mexanizmlarini rivojlantirish. Markaziy 
bankning 2025-yilgi yillik hisobotida raqamli identifikatsiya tizimlaridan foydalanish hamda onlayn kreditlashda 
moliyaviy xavfsizlikni mustahkamlashga qaratilgan chora-tadbirlar qayd etilgan [2]. Bu raqamli bank xizmatlarini 
kengaytirish jarayoni bilan birga mijozlar manfaatlarini himoya qilish va xavfsiz foydalanish mexanizmlarining 
ham izchil rivojlanayotganini ko‘rsatadi.

To‘rtinchidan, banklar va fintech kompaniyalari o‘rtasidagi hamkorlikni kengaytirish. Raqamli 
moliyaviy xizmatlarni takomillashtirishda texnologik kompaniyalar bilan hamkorlik qilish, ma’lumotlarni xavfsiz 
qayta ishlash, innovatsion yechimlarni joriy etish va mijozlarga qo‘shimcha xizmatlar taqdim etish keng 
imkoniyatlar yaratadi.

Beshinchidan, hududlar bo‘yicha raqamli xizmatlardan foydalanish imkoniyatlarini yanada 
kengaytirish. Internetdan foydalanishning yuqori darajasi raqamli bank xizmatlarini hududlar kesimida 
rivojlantirish uchun qulay asos yaratmoqda. Shu sababli bank xizmatlarini yanada kengaytirishda hududiy 
infratuzilma, aholi daromadlari, raqamli ko‘nikmalar va moliyaviy ehtiyojlarni hisobga olish xizmatlarning 
qamrovi va samaradorligini oshirishga yordam beradi.

Aholining moliyaviy savodxonligi va raqamli bank xizmatlari
Moliyaviy savodxonlik shaxsning daromadlari, xarajatlari, jamg‘armalari, kredit majburiyatlari va moliyaviy 

tavakkalchiliklarni tushunishi hamda ular bo‘yicha ongli va asoslangan qarorlar qabul qilishi bilan bog‘liq bilim 
va ko‘nikmalar majmuasidir.

Raqamli bank xizmatlaridan foydalanish sharoitida moliyaviy savodxonlikning ahamiyati yanada ortmoqda. 
Masofaviy xizmatlar orqali mijozlar qisqa vaqt ichida kredit mahsulotlaridan foydalanish, to‘lovlarni amalga 
oshirish, jamg‘armalarni boshqarish va moliyaviy shartnomalarni tasdiqlash imkoniyatiga ega bo‘lmoqda. Shu 
sababli raqamli moliyaviy xizmatlardan samarali foydalanish uchun amaliy moliyaviy bilim va ko‘nikmalar muhim 
ahamiyat kasb etadi.

Bunday sharoitda quyidagi ko‘nikmalar ustuvor hisoblanadi:
● kreditning foiz stavkasi va umumiy qiymatini tushunish;
● daromad va xarajatlarni oqilona rejalashtirish;
● kredit to‘lovlarini o‘z vaqtida amalga oshirish;
● omonat va jamg‘armalarni samarali boshqarish;
● bank xizmatlari bo‘yicha shartnomalarni o‘qish va tushunish;
● shaxsiy ma’lumotlar va bank hisobvaraqlarini ishonchli himoya qilish;
● shubhali havolalar, soxta qo‘ng‘iroqlar va moliyaviy xavfsizlikka ta’sir qiluvchi holatlarni aniqlash.
Markaziy bankning 2025-yilda o‘tkazilgan moliyaviy savodxonlik tadbirlari bo‘yicha ma’lumotlari mazkur 

yo‘nalishlarning amaliy ahamiyatini ko‘rsatadi. Jumladan, treninglarda mas’uliyatli kredit olish, ijobiy kredit 
tarixini shakllantirish, jamg‘armalarni samarali boshqarish, iste’molchilar huquqlarini himoya qilish va moliyaviy 
xavfsizlik tamoyillariga alohida e’tibor qaratilgan [13].

Shundan kelib chiqib, moliyaviy savodxonlikni oshirishda nazariy bilimlarni amaliy ko‘nikmalar bilan 
uyg‘unlashtirish maqsadga muvofiq. Ta’lim jarayonida aholining real hayotiy vaziyatlarda moliyaviy qarorlar 
qabul qilishi, kredit shartlarini taqqoslashi, o‘z daromadlarini rejalashtirishi va raqamli xizmatlardan ongli hamda 
xavfsiz foydalanishi uchun amaliy bilimlarni rivojlantirish muhim hisoblanadi.

Raqamli bank xizmatlarini yanada samarali rivojlantirishning ustuvor yo‘nalishlari
O‘zbekistonda raqamli bank xizmatlarini rivojlantirish jarayoni ushbu xizmatlardan foydalanish imkoniyatlarini 

yanada kengaytirish, moliyaviy bilimlarni mustahkamlash va foydalanuvchilar uchun qulay hamda xavfsiz 
raqamli muhitni rivojlantirishga keng imkoniyat yaratmoqda.

Birinchi ustuvor yo‘nalish — raqamli imkoniyatlar va moliyaviy bilimlarni o‘zaro uyg‘un rivojlantirish. 
Internetdan foydalanish imkoniyatlarining kengayishi aholining bank mahsulotlari va moliyaviy xizmatlardan 

foydalanish ko‘lamini oshirish uchun mustahkam infratuzilmaviy asos yaratadi. Ushbu imkoniyatlarni moliyaviy 
bilimlar va raqamli ko‘nikmalar bilan uyg‘unlashtirish xizmatlardan yanada samarali foydalanishga yordam 
beradi.

Ikkinchi yo‘nalish — onlayn kreditlashda mas’uliyatli moliyaviy qarorlarni qo‘llab-quvvatlash. Kredit 
olish jarayonining tezkorligi mijozlarga qulaylik yaratadi. Shu bilan birga, kreditning umumiy qiymati, to‘lov 
jadvali, foiz stavkasi va shartnomaviy majburiyatlarni aniq hamda tushunarli shaklda taqdim etish mijozning 
moliyaviy qarorlarini yanada asosli shakllantirishga xizmat qiladi.

Uchinchi yo‘nalish — kiberxavfsizlik va moliyaviy xavfsizlik madaniyatini rivojlantirish. Raqamli bank 
xizmatlaridan foydalanishda mijozlarning shaxsiy ma’lumotlari, hisobvaraqlari va to‘lov vositalarini himoya qilish 
muhim ahamiyatga ega. Markaziy bankning 2025-yilgi hisobotida onlayn mikroqarzlar bo‘yicha xavfsizlikni mus-
tahkamlash maqsadida qo‘shimcha identifikatsiya tartiblari joriy etilgani qayd etilgan [2]. Mazkur chora-tadbirlar 
raqamli bank xizmatlarining ishonchliligi va foydalanuvchilar himoyasini yanada kuchaytirishga xizmat qiladi.

To‘rtinchi yo‘nalish — hududlar bo‘yicha raqamli moliyaviy xizmatlardan foydalanish imkoniyatlarini 
kengaytirish. Internetdan foydalanishning yuqori ko‘rsatkichlari hududlarda raqamli bank xizmatlarini yanada 
ommalashtirish uchun qulay sharoit yaratadi. Bunda qurilmalardan foydalanish imkoniyatlari, internet sifati, 
aholi daromadlari, raqamli ko‘nikmalar va moliyaviy ehtiyojlarni hisobga olish xizmatlar qamrovini oshirishga 
yordam beradi.

Beshinchi yo‘nalish — raqamli xizmatlarning soddaligi va foydalanuvchilar uchun qulayligini 
oshirish. Mobil ilovalardagi kredit, omonat va to‘lov xizmatlarini aniq, intuitiv va tushunarli shaklda tashkil etish 
mijozlarning raqamli bank xizmatlaridan samarali foydalanish tajribasini yanada yaxshilaydi.

Mazkur yo‘nalishlar raqamli banklarni rivojlantirish jarayonida texnologik innovatsiyalar, iste’molchilar 
manfaatlarini himoya qilish, moliyaviy ta’lim va xavfsizlik choralarini o‘zaro uyg‘un rivojlantirish muhimligini 
ko‘rsatadi.

Neobanklarni rivojlantirish va moliyaviy savodxonlikni oshirish bo‘yicha takliflar
O‘tkazilgan tahlil asosida O‘zbekistonda raqamli banklarni rivojlantirish va aholining moliyaviy savodxonligini 

yanada oshirish uchun quyidagi takliflar ishlab chiqildi.
1. Raqamli moliyaviy ta’limni bank xizmatlari bilan integratsiyalash. Banklarning mobil ilovalarida 

kredit, omonat, to‘lovlar va shaxsiy moliyani boshqarish bo‘yicha qisqa va amaliy ta’limiy materiallarni 
joylashtirish maqsadga muvofiq. Masalan, kredit rasmiylashtirishdan oldin mijozga foiz stavkasi, kreditning 
umumiy qiymati va to‘lov jadvali bo‘yicha qisqa tushuntirish taqdim etilishi mumkin.

2. Moliyaviy savodxonlik bo‘yicha uzluksiz ta’lim tizimini rivojlantirish. Maktablar, oliy ta’lim 
muassasalari, mahallalar va banklar hamkorligida moliyaviy savodxonlik mashg‘ulotlarini muntazam tashkil 
etish maqsadga muvofiq. Ushbu mashg‘ulotlarni aholining yoshi, daromad darajasi va moliyaviy ehtiyojlariga 
moslashtirish ularning amaliy samaradorligini oshiradi.

3. Mas’uliyatli kreditlash tamoyillarini yanada rivojlantirish. Neobanklar kredit mahsulotlarini taklif 
etishda mijozning to‘lov qobiliyatini kompleks baholash, kredit shartlarini tushunarli shaklda taqdim etish hamda 
barqaror moliyaviy majburiyatlarni shakllantirishga e’tibor qaratishi maqsadga muvofiq.

4. Raqamli moliyaviy xavfsizlik bo‘yicha amaliy ko‘nikmalarni mustahkamlash. Aholiga bank 
xodimlari nomidan amalga oshiriladigan soxta qo‘ng‘iroqlarni aniqlash, shubhali havolalarga ehtiyotkor 
munosabatda bo‘lish, SMS-kodlarni himoya qilish va bank hisobvaraqlarining xavfsizligini ta’minlash bo‘yicha 
amaliy tushuntirishlarni kengaytirish maqsadga muvofiq.

5. Hududiy moliyaviy savodxonlik dasturlarini kengaytirish. Chekka hududlarda yashovchi aholi, 
tadbirkorlar, yoshlar va moliyaviy xizmatlardan foydalanish imkoniyatlarini kengaytirish zarur bo‘lgan guruhlar 
uchun maxsus ta’limiy dasturlar ishlab chiqish maqsadga muvofiq. Bunda Markaziy bankning mavjud hududiy 
tashabbuslari va ta’lim muassasalari bilan hamkorlik tajribasidan foydalanish mumkin [13].

6. Raqamli bank xizmatlari sifatini baholash ko‘rsatkichlarini takomillashtirish. Banklarning raqamli 
transformatsiyasini foydalanuvchilar soni bilan bir qatorda xizmatlarning uzluksizligi, mijozlar murojaatlari, 
operatsiyalar xavfsizligi, shartlarning shaffofligi va xizmatlardan foydalanish qulayligi asosida kompleks 
baholash maqsadga muvofiq.

7. Moliyaviy savodxonlik dasturlarining samaradorligini muntazam baholash. Ta’limiy tadbirlarning 
natijalarini ishtirokchilar soni bilan bir qatorda ularning bilimlari va amaliy ko‘nikmalaridagi ijobiy o‘zgarishlar 
asosida baholash maqsadga muvofiq. Buning uchun mashg‘ulotlardan oldin va keyin testlar, amaliy 
topshiriqlar va so‘rovnomalardan foydalanish mumkin.

Ushbu takliflar raqamli bank xizmatlarini rivojlantirish va aholining moliyaviy savodxonligini oshirishni o‘zaro 
uyg‘un tizim sifatida tashkil etishga qaratilgan. Ularning izchil amalga oshirilishi raqamli moliyaviy xizmatlardan 
foydalanish imkoniyatlarini kengaytirish, mijozlarning moliyaviy bilim va ko‘nikmalarini mustahkamlash hamda 
O‘zbekistonda zamonaviy, ishonchli va mijozga yo‘naltirilgan raqamli bank ekotizimini rivojlantirishga xizmat 
qiladi.

X U L O S A  V A  T A K L I F L A R
O‘zbekistonda raqamli bank xizmatlarini rivojlantirish bank tizimining texnologik transformatsiyasini 

jadallashtirish va aholining moliyaviy xizmatlardan foydalanish imkoniyatlarini kengaytirish bilan bog‘liq muhim 
va istiqbolli jarayon hisoblanadi. Milliy statistika qo‘mitasining internetdan foydalanish bo‘yicha ma’lumotlari 
mamlakatda raqamli xizmatlarni yanada rivojlantirish uchun qulay texnologik va infratuzilmaviy sharoit izchil 
kengayib borayotganini ko‘rsatadi.

Markaziy bankning 2025-yil 1-dekabr holatidagi statistik ma’lumotlari masofaviy bank tizimlaridan 
foydalanish ko‘lamini banklar kesimida baholash imkonini beradi [3]. Mazkur ko‘rsatkichlar raqamli bank 
xizmatlarining rivojlanish dinamikasini tahlil qilish uchun muhim axborot manbai bo‘lib, ularni noyob mijozlar 
soni, xizmatlardan foydalanish faolligi va moliyaviy savodxonlik ko‘rsatkichlari bilan boyitish kelgusidagi 
tahlillarning imkoniyatlarini yanada kengaytiradi.

Tadqiqot natijalari raqamli banklarni rivojlantirishda texnologik infratuzilma, mijozlarga qulay xizmatlar, 
shaffof moliyaviy shartlar va ishonchli xavfsizlik mexanizmlarining o‘zaro uyg‘unligi muhim ahamiyat kasb 
etishini ko‘rsatadi. Neobanklarning rivojlanishi xizmatlarni masofadan taqdim etish bilan bir qatorda, mijozlarning 
moliyaviy ehtiyojlarini chuqurroq tushunish va ularga moslashtirilgan xizmatlarni taklif etish imkoniyatlarini ham 
kengaytiradi.

Aholining moliyaviy savodxonligini oshirish raqamli bank xizmatlaridan ongli, samarali va mas’uliyatli 
foydalanishning muhim omillaridan biridir. Kredit shartlarini tushunish, jamg‘armalarni samarali boshqarish, 
daromad va xarajatlarni rejalashtirish hamda raqamli moliyaviy xavfsizlik ko‘nikmalarini rivojlantirish aholining 
moliyaviy qarorlar qabul qilish sifatini yanada oshirishga xizmat qiladi.

Shu asosda quyidagi yakuniy takliflar ilgari suriladi:
1. Neobanklarning raqamli xizmatlarini rivojlantirishda qulaylik, shaffoflik va xavfsizlikni o‘zaro 

uyg‘un ta’minlash. Bu mijozlarning raqamli xizmatlardan foydalanish tajribasini yaxshilash va bank xizmatlariga 
bo‘lgan ishonchni mustahkamlashga xizmat qiladi.

2. Banklarning mobil ilovalarida moliyaviy savodxonlikka oid interaktiv ta’limiy materiallarni 
kengaytirish. Bunday yondashuv mijozlarga moliyaviy qarorlarni bevosita xizmatdan foydalanish jarayonida 
ongli ravishda qabul qilish imkonini beradi.

3. Maktablar, oliy ta’lim muassasalari, mahallalar va banklar hamkorligida uzluksiz moliyaviy 
ta’lim dasturlarini rivojlantirish. Mazkur hamkorlik turli yosh va ijtimoiy guruhlar uchun moliyaviy bilim va 
ko‘nikmalarni tizimli ravishda shakllantirishga yordam beradi.

4. Onlayn kreditlashda mas’uliyatli kreditlash tamoyillarini yanada rivojlantirish. Bunda mijozning 
to‘lov qobiliyatini kompleks baholash, kredit shartlarini aniq va tushunarli taqdim etish hamda barqaror moliyaviy 
majburiyatlarni shakllantirishga alohida e’tibor qaratish maqsadga muvofiq.

5. Aholining moliyaviy xavfsizlik va raqamli xizmatlardan foydalanish bo‘yicha amaliy ko‘nikmalarini 
rivojlantirishga qaratilgan treninglarni kengaytirish. Bu raqamli moliyaviy xizmatlardan ishonchli va samarali 
foydalanish madaniyatini yanada mustahkamlashga xizmat qiladi.

6. Raqamli bank xizmatlarining rivojlanishini kompleks ko‘rsatkichlar asosida baholash. 
Foydalanuvchilar soni bilan bir qatorda xizmat sifati, xavfsizlik, shaffoflik, foydalanish qulayligi va mijozlar 
manfaatlarini himoya qilish ko‘rsatkichlarini ham hisobga olish maqsadga muvofiq.

Umuman olganda, O‘zbekistonda raqamli banklarni rivojlantirish va aholining moliyaviy savodxonligini 
oshirish bir-birini o‘zaro to‘ldiruvchi va kuchaytiruvchi strategik yo‘nalishlar hisoblanadi. Ushbu yo‘nalishlarning 
uyg‘un rivojlanishi raqamli moliyaviy xizmatlardan foydalanish imkoniyatlarini kengaytirish, aholining moliyaviy 
bilim va ko‘nikmalarini mustahkamlash hamda mamlakatda zamonaviy, ishonchli va mijozga yo‘naltirilgan 
raqamli moliyaviy ekotizimni rivojlantirishga xizmat qiladi.

